
ítróttur

kappingin verður liðug. Tað 
gleða vit okkum til, og tað 
hevði verið hugaligt, um heilt 
nógvar av teimum, sum hava 
verið við at vinna eitt og 
fleiri av FM heitunum, savn­
aðust henda dagin, sigur KÍ 
liðformaðurin.

Tá ið vit fregnast, um 
Malena hevur hugsað um at 
gevast at spæla, so kennist 
tað sum um, at hon hevur 
roknað við spurninginum:

– Bára S. Klakstein er 
nøkur ár eldri enn eg. Hon 
spælir framvegis, og so 
leingi, sum hon er á liðnum, 
so er eingin orsøk hjá mær 
at hugsa um at gevast. Nú vit 
hava vunnið FM fimtan ferð­
ir, so eru vit sera nøgdar við 
at hava rokkið málinum, sum 
vit fyri fleiri árum síðani 

settu okkum. Men vit eru 
ikki mettar av at vinna, og vit 
eru framvegis svangar eftir 
at vinna. Nú ætla vit okkum 
at vinna FM næsta ár. Um 
tað skal eydnast, so er lykilin 
fyrst og fremst at venja 
nógv. Eg royni at møta til 
allar venjingarnar, og hóast 
eg ikki luttaki í ítrótti um 
vetrarnar, so ræður tað um 
at halda seg í gongd, so tað 
ikki er so møtimikið at fara 
undir nýtt kappingar+ar, 
sigur Malena Josephsen.

Hvat FM minnist tú best?
– Tað er torført at siga. 

Øll smakkað eins væl, hóast 
fyrirtreytirnar hava verið 
ymiskar. Onkur ár hevur 
spenningur verið, inntil 
kappingin var næstan liðug, 
og aðrar ferðir hevur tað 

verið avgjørt fleiri umfør 
frammanundan kappingar­
enda.

Hava tit hugsað nógv um 
veruleikan, at tit skjótt fóru 
at seta heimsmet?

– Viðhaldsfólkini hava 

verið ófør at mint okkum á 
hetta. Kanska hevur hetta 
tosið fylt meiri hjá teim­
um, enn tað hevur fylt 
hjá spælarunum. Vit hava 
fokuserað á at venja og at 
vinna dystirnar. Hetta er 

ikki nakað, sum er komið 
av sær sjálvum. Tað sóu 
vit í 7-2 sigrinum ímóti ÍF/
Víkingi. Fyrr í ár endaði tað 
2-2, tá ið vit spældu ímóti 
teimum í Klaksvík, og tá 
ið tær tíðliga í 2. hálvleiki 
minkaðu um munin til 3-2, 
kendist tað kanska eitt 
sindur spennandi. Vit vóru 
skerdar hesa ferð, tí fleiri 
eru upptiknar á U17 lands­
liðnum, og onkur onnur var 
burturi á lestrarferð. Men 
vit hava royndirnar, og hóast 
spælið ikki riggaði so væl, so 
stríddust vit. Tá ið vit øktu 
um munin til 4-2, var spurn­
ingurin bara, hvussu stórur 
sigurin fór at verða, sigur KÍ 
liðformaðurin.

Burtursæð frá 2011, tá 
ið hann vandi besta mann­

fólkaliðið hjá felagnum, hev­
ur Aleksandar Djordjevic 
síðani 2007 verið venjari hjá 
KÍ kvinnunum. Tað er greitt, 
at liðið skal hava nýggjan 
venjara undan næsta kapp­
ingarárið:

– Bæði spælararnir og 
eg treingja til, at tað verður 
skift, segði meistaravenjarin 
fyrr í heyst við Norðlýsið. 
Hann roknar við at taka við 
venjaraavbjóðing í øðrum 
felag.

Spælararnir
KÍ eigur fimm spælarar í U17 
landsliðshópinum. Tær eru í 
hesum døgum upptiknar av 
EM undankapping, sum er í 
Føroyum. Kappingin endar í 
morgin, tá ið Føroyar spæla 
á Svangaskarði ímóti Grikka­
landi. Hinir luttakararnir eru 
Italia og Noreg.

Higartil í ár hava 28 spæl­
arar verið á leikaralista­
num hjá KÍ. 24 ára gamla 
Sigrid Jacobsen og 17 ára 
gamla Katrina Akursmørk 
hava saman við Malenu 
Josephsen spælt allar 17 
dystirnar. Bára S. Klakstein, 
Rannvá B. Andreasen og 20 
ára gamla Annika Petersen, 
sum áður hevur spælt við ÍF, 
hava spælt 16 dystir, 24 ára 
gamla Laila Pætursdóttir 
og 19 ára gamla Maria K. 
Thomsen hava spæt 15 dystir, 
og 14 dystir hava 22 ára gamla 
Ása K. Thomsen og 16 ára 
gamla Gudny Johannesen 
verið við í. 19 ára gamla 
Eyðvør Klakstein, sum í gjár 
var burturstødd, hevur spælt 
13 dystir, 19 ára gamla Sigrun 
Sirdal hevur spælt 12 dystir, 
og 27 ára gamli málverjin 
Randi Wardum hevur verið 
við 11 ferðir.

Átta dystir og færri hava 
hesar verið við í: Monika 
Biskopstø (19 ár), Ragna 
B. Patawary (33 ár), Erla 
Christiansen (15 ár), Olga 
Kristina Hansen (24 ár), 
Hervør Olsen (17 ár), Lisa 
Joensen (17 ár), Evy á Lakjuni 
(15 ár), Sofía Pukrhús (21 ár), 
Annika M. Arge (16 ár), Una 
Joensen (20 ár), Tina Joensen 
(18 ár), Ása Klein Olsen (17 ár), 
Kristina Rasmussen (17 ár), 
Marjun á Lakjuni (15 ár) og 
Jutta Mikladal (28 ár).

– Tað er gott fyri framtíð­
ina, at vit eru nakrar, sum 
hava verið við í nógv ár, og 
at tað eru spælarar í øllum 
aldri. Vit trívast saman. Tað 
snýr seg um at hava góða 
venjingarmentan, og tað 
er lættari hjá yngru spæl­
arunum, tá ið tað eru eldri 
spælarar við nógvum roynd­
um saman við teimum. So eg 
síggi ljóst upp á framtíðina 
hjá KÍ kvinnunum, sigur 
væl nøgdi KÍ liðformaðurin 
Malena Josephsen, sum 
saman við liðfeløgunum setti 
nýtt heimsmet í gjár, tá ið KÍ 
vann 15. FM heitið á rað!

fótbóltur kvinnur

